
sekalian.

MUKADIMAH

1. Alhamdulillah, setinggi-tinggi kesyukuran kita panjatkan ke
hadrat Allah SWT kerana dengan limpah rahmat dan izin-
Nya, kita dapat berhimpun pada pagi ini sempena Sidang
Kemuncak Industri dan Akademik MAPAN ESG 2026
atau ringkasnya Sidang Kemuncak MAPAN ESG 2026.
Saya percaya kehadiran tuan-tuan dan puan-puan
daripada pelbagai latar belakang membuktikan bahawa
agenda kelestarian bukan lagi menjadi tanggungjawab satu
sektor semata-mata, sebaliknya telah menjadi agenda
nasional yang memerlukan komitmen dan tindakan

bersama.

2. Terlebih dahulu, saya ingin merakamkan setinggi-tinggi
penghargaan kepada Persatuan Perintis Advokasi Alam
Malaysia (MAPAN) dan Universiti Kebangsaan Malaysia
(UKM) atas komitmen menganjurkan sidang kemuncak ini.
Syabas dan tahniah juga kerana berjaya menghimpunkan
pelbagai pihak dari agensi kerajaan, industri, ahli
akademik, badan profesional, pertubuhan masyarakat sivil

serta generasi muda dalam satu platform yang cukup



signifikan  untuk  membincangkan masa  depan

pembangunan negara.

. Apa yang lebih penting, persidangan ini hadir pada waktu
yang amat tepat. Dunia sedang melalui satu fasa
perubahan vyang pantas dan kompleks. Cabaran
perubahan iklim, peralihan tenaga, keselamatan sumber
air, tuntutan pasaran antarabangsa serta perkembangan
teknologi sedang mengubah landskap ekonomi global.
Dalam persekitaran yang semakin mencabar ini, daya
saing sesebuah negara tidak lagi diukur semata-mata
melalui kadar pertumbuhan ekonomi, tetapi juga melalui
keupayaannya membangun secara lestari, berdaya tahan

dan inklusif.

. Justeru, Sidang Kemuncak MAPAN ESG 2026 bukan
sekadar sebuah persidangan akademik atau industri.
Sebaliknya, ia merupakan wadah strategik untuk
menyatukan kefahaman, menyelaras tindakan serta
membina kerjasama yang lebih erat dalam memastikan
agenda Alam Sekitar, Sosial dan Tadbir Urus, atau ESG,
dapat diterjemahkan daripada dasar kepada pelaksanaan

yang benar-benar memberi manfaat kepada rakyat dan

negara.



ESG PENDEKATAN STRATEGIK
Hadirin yang saya hormati sekalian,

5. Jika suatu ketika dahulu ESG sering dianggap sebagai satu
keperluan pelaporan korporat atau tuntutan pelabur
antarabangsa, hari ini keadaannya jauh berbeza. ESG
telah berkembang menjadi satu pendekatan strategik
yang menentukan keupayaan sesebuah negara untuk terus
berkembang dalam landskap ekonomi global yang semakin
kompetitif. Negara yang gagal menyesuaikan diri dengan
perubahan ini berisiko kehilangan pelaburan, menjejaskan
daya saing industri dan menghadapi cabaran yang lebih

besar dalam menjamin kesejahteraan rakyat.

6. Malaysia tidak terkecuali daripada perubahan tersebut. Kita
berhadapan dengan cabaran perubahan iklim yang
semakin ketara, tekanan terhadap sumber asli yang
semakin meningkat, keperluan memperkukuh keterjaminan
air dan tenaga, di samping ketidaktentuan ekonomi global
yang memberi kesan langsung kepada perdagangan,
pelaburan dan rantaian bekalan. Semua ini menuntut kita
untuk mengimbangi pertumbuhan ekonomi dengan

tanggungjawab memelihara alam sekitar, memperkukuh



kesejahteraan sosial dan memastikan tadbir urus yang

berintegriti.

7. Atas sebab itulah Kerajaan melihat ESG bukan sebagai
satu beban pematuhan atau sekadar memenuhi keperluan
pelaporan. Sebaliknya, ESG merupakan satu kerangka
pembangunan yang mampu meningkatkan daya saing
negara, memperkukuh daya tahan perniagaan,
meningkatkan keyakinan pelabur dan pada masa yang
sama memastikan pembangunan yang kita nikmati hari ini

tidak mengorbankan kepentingan generasi akan datang.

8. Pendekatan ini juga selaras dengan aspirasi Malaysia
MADANI yang menekankan pembangunan yang seimbang
antara kemajuan ekonomi, kesejahteraan rakyat,
kelestarian alam sekitar dan tadbir urus yang baik.
Kemajuan yang ingin kita bina bukan sekadar diukur
melalui angka pertumbuhan ekonomi, tetapi melalui
keupayaan negara menyediakan kehidupan yang lebih
berkualiti, lebih adil dan lebih mampan kepada seluruh

rakyat.

9. Dalam konteks inilah saya menghargai pendekatan

MAPAN yang mengangkat agenda ESG melalui kerjasama



erat antara masyarakat sivil dan institusi akademik.
Pendekatan seperti ini amat penting kerana transformasi
negara tidak mungkin dapat digerakkan oleh kerajaan
sahaja. Sebaliknya, ia memerlukan penyertaan aktif
industri, universiti, institusi kewangan, pertubuhan

masyarakat sivil dan rakyat keseluruhannya.

10. Malah, nama “MAPAN” sendiri membawa makna
yang cukup besar. Seperti yang ditakrifkan dalam Kamus
Dewan, mapan bermaksud kukuh, mantap, stabil dan
teguh. Nilai-nilai inilah yang perlu menjadi asas kepada
perjalanan pembangunan negara kita. Kita mahu membina
ekonomi yang kukuh, masyarakat yang sejahtera, alam
sekitar yang terpelihara serta institusi yang diyakini rakyat.
Hanya dengan asas yang mapan inilah Malaysia mampu
mendepani cabaran masa hadapan dengan lebih yakin dan

berdaya tahan.

MEMACU PERALIHAN HIJAU: AGENDA KERAJAAN UNTUK
MASA DEPAN NEGARA

Hadirin yang saya hormati sekalian,

11. Menyedari perubahan landskap ekonomi global dan
cabaran yang semakin kompleks, Kerajaan tidak

mengambil pendekatan menunggu atau bersifat reaktif.



Matlamat kita juga bukan sekadar mengejar pertumbuhan
ekonomi, tetapi memastikan pertumbuhan tersebut bersifat
inklusif, mampan dan memberi manfaat kepada seluruh

rakyat.

12. Atas pertimbangan itu, Kerajaan telah merangka
beberapa dasar strategik yang saling melengkapi. Pelan
Hala Tuju Peralihan Tenaga Negara (NETR), Pelan Induk
Perindustrian Baharu 2030 (NIMP 2030), Dasar
Keusahawanan Nasional 2030 serta kerangka Ekonomi
MADANI bukanlah dasar yang bergerak secara
berasingan. Sebaliknya, kesemuanya membentuk satu
ekosistem pembangunan yang menyokong transformasi
negara ke arah ekonomi rendah karbon, berteknologi tinggi

dan lebih berdaya tahan.

13. Apa yang ingin kita capai adalah jelas. Kita mahu
mewujudkan lebih banyak peluang ekonomi baharu,
menarik pelaburan berkualiti, meningkatkan produktiviti
negara dan pada masa yang sama memastikan manfaat
pembangunan dapat dinikmati oleh semua Ilapisan
masyarakat. Inilah prinsip yang mendasari pendekatan
Ekonomi MADANI, iaitu pertumbuhan yang bukan sahaja

pesat, tetapi juga saksama dan mampan.



PMKS SEBAGAI TERAS TRANSFORMASI NEGARA
Hadirin sekalian,

14. Dalam melaksanakan agenda ini, kita tidak boleh
hanya menumpukan perhatian kepada syarikat-syarikat
besar. Hakikatnya, tulang belakang ekonomi Malaysia
ialah Perusahaan Mikro, Kecil dan Sederhana
(PMKS) yang merangkumi kira-kira 97 peratus daripada
keseluruhan perusahaan di negara ini. Oleh sebab itu,
kejayaan peralihan hijau bergantung kepada sejauh mana
PMKS mampu bergerak seiring dengan transformasi yang

sedang berlaku.

15. Bersama UKM, sebuah universiti kebangsaan yang
mempunyai dasar dan advokasi ESG tersendiri, Sidang
Kemuncak ini berhasrat memperluas pelaksanaan ESG
kepada PMKS. ESG perlu dilihat sebagai instrument
strategik negara untuk memperkukuh daya saing PMKS,
meningkatkan akses kepada pembiayaan dan pasaran,
serta memastikan peralihan kepada ekonomi rendah
karbon dilaksanakan secara adil dan inklusif. Ini selari
dengan aspirasi DKN 2030, NETR, NIMP 2030 dan
Kerangka Ekonomi MADANI.



16. Peralihan kepada ekonomi rendah karbon bukan
sekadar satu cabaran, malah membuka ruang kepada
peluang baharu. PMKS yang bersedia menyesuaikan diri
akan berada pada kedudukan yang lebih baik untuk
menembusi pasaran antarabangsa, menarik rakan niaga
strategik dan meningkatkan nilai tambah kepada produk

serta perkhidmatan mereka.

MENTERJEMAH KELESTARIAN KEPADA TINDAKAN
Saudara dan saudari sekalian,

17. Komitmen terhadap kelestarian tidak boleh hanya
dizahirkan melalui kenyataan dasar atau sasaran yang
diumumkan. Nilai sebenar ESG terletak pada bagaimana ia
diterjemahkan kepada tindakan yang boleh diukur dan

dirasai kesannya.

18. Dalam hal ini, saya amat menghargai usaha pihak
penganjur yang menjadikan Sidang Kemuncak MAPAN
ESG 2026 sebagai satu program yang mengamalkan
prinsip karbon sifar bersih. Pengiraan jejak karbon daripada
aspek lokasi, perjalanan peserta, penginapan dan
penyediaan makanan menunjukkan bahawa setiap aktiviti,

walau sekecil mana sekalipun, boleh menyumbang kepada

usaha mengurangkan pelepasan karbon apabila dirancang

dengan teliti.

19. Saya berharap pendekatan seperti ini akan menjadi
contoh kepada lebih banyak program kerajaan, sektor
swasta dan institusi pendidikan pada masa hadapan.
Apabila kelestarian dijadikan amalan dalam pengurusan
harian, barulah ia akan berkembang menjadi satu budaya

yang benar-benar sebati dalam masyarakat.

KOMITMEN KERAJAAN KE ARAH KARBON SIFAR BERSIH
Hadirin yang saya hormati,

20. Selaras dengan komitmen Malaysia di peringkat
antarabangsa, Kerajaan akan terus memperkukuh pasaran
karbon yang berintegriti serta mempercepat usaha
penyahkarbonan ekonomi ke arah mencapai aspirasi
karbon sifar bersih menjelang tahun 2050. Namun begitu,
kita sentiasa berpegang kepada prinsip bahawa peralihan

ini mesti dilaksanakan secara adil, teratur dan realistik.

21. Ini bermakna setiap dasar yang diperkenalkan perlu
mengambil kira keupayaan industri untuk menyesuaikan

diri, kemampuan PMKS untuk melaksanakan perubahan,

serta kesan terhadap kos sara hidup rakyat. Kelestarian
tidak seharusnya menjadi beban kepada mana-mana
pihak. Sebaliknya, ia perlu menjadi pemangkin kepada
peluang ekonomi baharu, penciptaan pekerjaan berkualiti

dan peningkatan kesejahteraan rakyat.

22. Kita tidak mahu memilih antara pembangunan
ekonomi atau pemeliharaan alam sekitar. Kita mahu
membuktikan bahawa kedua-duanya boleh bergerak
seiring melalui dasar yang baik, tadbir urus yang kukuh

dan kerjasama yang menyeluruh.

KOMITMEN BERSAMA
Hadirin yang saya hormati sekalian,

23. Walau sehebat mana sekalipun sesuatu dasar
dirangka, kejayaannya akhirnya bergantung kepada
keupayaan kita melaksanakannya secara bersepadu.
Agenda kelestarian bukanlah tanggungjawab mana-mana
kementerian atau agensi secara bersendirian. Sebaliknya,
ia menuntut komitmen bersama seluruh ekosistem
negara — kerajaan, industri, institusi kewangan, universiti,

pertubuhan masyarakat sivil dan rakyat keseluruhannya.

24. Hakikatnya, cabaran yang kita hadapi hari ini semakin
saling berkait. Isu perubahan iklim memberi kesan kepada
keterjaminan bekalan air. Keterjaminan air pula
mempengaruhi sektor tenaga, pertanian dan keselamatan
makanan. Pada masa yang sama, perubahan dalam
rantaian bekalan global turut mempengaruhi daya saing
industri dan peluang pelaburan negara. Oleh sebab itu,
penyelesaian kepada setiap cabaran ini tidak lagi boleh
dirancang secara berasingan atau dalam ruang lingkup

sektor tertentu sahaja.

25. Atas sebab itulah Kerajaan terus memperkukuh
pendekatan whole-of-nation, iaitu pendekatan yang
menggembleng kekuatan semua pihak bagi memastikan
setiap dasar dapat diterjemahkan kepada tindakan yang
benar-benar memberi impak kepada negara dan rakyat.
Pendekatan ini bukan sekadar mempercepat pelaksanaan,
malah mampu menghasilkan penyelesaian yang lebih

inovatif, lebih praktikal dan lebih mampan.

NSRF: MEMPERKUKUH KEYAKINAN TERHADAP EKONOMI
MALAYSIA

Hadirin sekalian,

206. Dalam landskap ekonomi global hari ini, pelabur
bukan lagi menilai sesebuah syarikat hanya berdasarkan
prestasi kewangan semata-mata. Mereka juga mahu
melihat sejauh mana syarikat mengurus risiko perubahan
iklim, melaksanakan tadbir urus yang baik dan

menunjukkan komitmen terhadap kelestarian.

27. Justeru, Kerangka Kerja Pelaporan Kelestarian
Kebangsaan atau National Sustainability Reporting
Framework (NSRF) yang merangkumi lima tonggak utama
— Pembiayaan Hijau, Pendedahan Iklim, Inovasi ESG,
Integrasi Rantaian Bekalan dan Ekonomi Kitaran - menjadi
satu langkah yang amat penting dalam memperkukuh
ekosistem ESG negara. Kerangka ini bukan sekadar
menetapkan piawaian pelaporan, malah bertujuan
meningkatkan ketelusan, kebolehbandingan dan kredibiliti
maklumat kelestarian yang disampaikan oleh syarikat-

syarikat di Malaysia.

28. Ini penting kerana keyakinan pelabur dibina atas asas
kepercayaan. Apabila syarikat melaksanakan pelaporan
yang telus dan berintegriti mereka bukan sahaja
memenuhi jangkaan pasaran antarabangsa, malah

meningkatkan daya saing dalam menarik pelaburan

berkualiti tinggi. Dalam jangka panjang, keadaan ini akan
menyumbang kepada pertumbuhan ekonomi yang lebih

mampan dan berdaya tahan.

29. Namun demikian, saya ingin menegaskan bahawa
pelaporan bukanlah matlamat akhir. Yang lebih penting
ialah bagaimana maklumat yang dilaporkan itu menjadi
asas kepada penambahbaikan prestasi, pengurusan risiko
dan penciptaan nilai yang lebih baik kepada organisasi

serta masyarakat.

PETRA MEMACU AGENDA PERALIHAN NEGARA

Saudara dan saudari sekalian,

30. Dalam usaha mempercepat transformasi ini,
Kementerian Peralihan Tenaga dan Transformasi Air
(PETRA) memainkan peranan yang amat penting sebagai

peneraju kepada agenda peralihan negara.

31. PETRA bukan sahaja bertanggungjawab memacu
peralihan tenaga secara terancang, malah memperkukuh
transformasi sektor air serta menggalakkan penggunaan
sumber secara lebih cekap dan mampan. Kesemua inisiatif

ini saling berkait dalam usaha meningkatkan keterjaminan

tenaga dan air negara, mengurangkan intensiti karbon
serta memperkukuh daya tahan Malaysia terhadap risiko

perubahan iklim.

32. Apa yang lebih penting, pendekatan yang diambil oleh
PETRA sentiasa berteraskan keseimbangan antara
pembangunan ekonomi, kelestarian alam sekitar dan
kesejahteraan rakyat. Inilah pendekatan yang perlu terus
menjadi panduan kepada semua kementerian dan agensi

dalam melaksanakan agenda pembangunan negara.

MEMBINA BUDAYA KERJASAMA NASIONAL

Hadirin yang saya hormati,

33. Saya percaya bahawa kejayaan agenda ESG tidak
boleh diukur hanya melalui bilangan dasar yang
diperkenalkan atau sasaran yang diumumkan. Sebaliknya,
kejayaan sebenar ialah apabila dasar tersebut dapat
diterjemahkan kepada tindakan yang memberi kesan nyata
kepada kehidupan rakyat.

34. Atas sebab itu, wusaha penyelarasan antara
kementerian, kerajaan negeri, pihak berkuasa tempatan,

industri, institusi akademik dan masyarakat sivil amat dialu-

alukan. Penyelarasan yang baik akan memastikan setiap
dasar tidak bergerak secara bersendirian, sebaliknya saling
melengkapi bagi menghasilkan impak yang lebih besar

kepada negara.

35. Saya yakin bahawa apabila kerajaan menyediakan
dasar yang jelas, industri membawa pelaburan dan inovasi,
universiti menyumbang penyelidikan dan pembangunan
bakat, institusi kewangan menyediakan pembiayaan,
manakala masyarakat sivii memperkukuh kesedaran
awam, kita akan berjaya membentuk sebuah ekosistem

pembangunan yang benar-benar mapan.

ESG AGENDA RAKYAT, BUKAN SEKADAR AGENDA
KORPORAT

Hadirin yang saya hormati sekalian,

36. Apabila kita berbicara mengenai ESG, janganlah kita
melihatnya sebagai satu istilah teknikal yang hanya
difahami oleh ahli akademik, pakar kewangan atau
syarikat-syarikat besar. Hakikatnya, ESG ialah agenda
yang menyentuh kehidupan setiap rakyat Malaysia. la
bukan sekadar berkaitan pematuhan, pelaporan atau

penarafan korporat, tetapi berkaitan dengan bagaimana

kita mahu membina sebuah negara yang lebih selamat,

lebin makmur dan lebih lestari untuk generasi akan datang.

Mengapa saya katakan demikian?

37. Kerana setiap keputusan yang kita buat hari ini dalam
mengurus tenaga, air, alam sekitar dan ekonomi akan
memberi kesan secara langsung kepada kehidupan rakyat.
Apabila bekalan air lebih terjamin, rakyat menikmati
kehidupan yang lebih berkualiti. Apabila sistem tenaga
menjadi lebih cekap dan mampan, negara lebih bersedia
menghadapi ketidaktentuan pasaran global. Apabila
industri menjadi lebih berdaya saing, lebih banyak peluang
pekerjaan berkualiti dapat diwujudkan. Dan apabila alam
sekitar dipelihara dengan baik, kita sebenarnya sedang
melindungi kesihatan, keselamatan dan kesejahteraan

masyarakat.

38. Atas sebab itulah saya sering menegaskan
bahawa agenda ESG ialah agenda pembangunan
insan. Kejayaan kita tidak seharusnya diukur semata-mata
melalui jumlah pelaburan yang berjaya dibawa masuk atau
kadar pertumbuhan ekonomi yang dicapai. Kejayaan
sebenar ialah apabila pembangunan tersebut dapat

meningkatkan taraf hidup rakyat, memperkukuh

kesejahteraan keluarga dan membuka masa depan yang

lebih baik kepada anak-anak kita.

KELESTARIAN BERMULA DENGAN BUDAYA DAN NILAI
Saudara dan saudari sekalian,

39. Dalam usaha kita membangunkan negara yang lebih
mampan, saya percaya bahawa teknologi sahaja tidak
mencukupi. Dasar yang baik juga tidak akan membawa
perubahan sekiranya tidak disokong oleh budaya dan nilai

yang betul.

40. Dengan kata lain, ianya hendaklah menjadi way of life

atau budaya hidup .

MELAHIRKAN GENERASI PENERAJU KELESTARIAN
Hadirin yang saya hormati,

41. Saya juga ingin mengambil kesempatan ini untuk
menyentuh satu aspek yang amat penting, iaitu
pembangunan modal insan. Kita boleh menggubal pelbagai
dasar dan menyediakan pelbagai insentif, namun kejayaan
agenda kelestarian pada masa hadapan akhirnya

bergantung kepada generasi yang akan meneruskannya.

42. Sebab itulah saya menyambut baik usaha MAPAN
dan UKM memperkukuh kesedaran ESG melalui
penerbitan ilmiah, perkongsian ilmu, penyelidikan serta
penglibatan aktif golongan muda. Langkah ini amat penting
kerana kelestarian tidak hanya memerlukan kepakaran
teknikal, tetapi juga pembentukan nilai seperti integriti,
amanah, ihsan dan rasa tanggungjawab terhadap
masyarakat serta alam sekitar. Nilai-nilai inilah yang akan
memastikan pembangunan negara sentiasa dipandu oleh

prinsip yang betul.

43. Kepada para akademik, penggiat industri,
pembentang kertas persidangan, peserta cabaran inovasi
dan para duta pelajar, saya ingin menyeru agar saudara
dan saudari terus menjadi peneraju perubahan. Jadikan
persidangan ini bukan sekadar tempat memperoleh ilmu
atau berkongsi pengalaman, tetapi sebagai titik permulaan

kepada jaringan kerjasama dan tindakan yang berterusan.

44 Saya percaya bahawa perubahan yang besar tidak
semestinya bermula dengan langkah yang besar.
Sebaliknya, ia bermula dengan kesediaan setiap individu

untuk melakukan sesuatu yang lebih baik daripada hari

semalam. Apabila usaha-usaha kecil ini digabungkan, ia
akan membentuk gelombang perubahan yang mampu

mengubah masa depan negara.

ESG SEBAGAI WARISAN UNTUK GENERASI AKAN
DATANG

Saudara dan saudari sekalian,

45. Pada akhirnya, segala yang kita lakukan hari ini
bukanlah semata-mata untuk memenuhi sasaran tahun
2030 atau 2050. Lebih daripada itu, ia adalah tentang
warisan yang akan kita tinggalkan kepada generasi akan

datang.

46. Kita mahu mewariskan sebuah negara yang
ekonominya kukuh, sumber airnya terjamin, tenaganya
mampan, alam sekitarnya terpelihara dan institusinya
diyakini. Kita mahu anak-anak kita membesar dalam
sebuah Malaysia yang terus berdaya saing, makmur
dan dihormati kerana kemampuannya mengimbangi
pembangunan ekonomi dengan tanggungjawab

terhadap manusia dan alam sekitar.

47. Inilah makna sebenar pembangunan mampan. Inilah
juga semangat yang mendasari agenda ESG yang kita

perjuangkan bersama hari ini.

MELAKAR MASA DEPAN MALAYSIA YANG LEBIH MAMPAN
Hadirin yang saya hormati sekalian,

48. Saya telah membicarakan mengenai cabaran yang
sedang dihadapi oleh negara, dasar yang sedang
digerakkan oleh Kerajaan serta peranan yang perlu
dimainkan oleh setiap pihak dalam menjayakan agenda

kelestarian.

49. Kesemua wusaha ini membawa kepada satu
kesimpulan yang amat jelas iaitu Kelestarian bukan lagi
satu pilihan, tetapi satu keperluan. Dunia sedang
berubah dengan pantas, dan Malaysia mesti bergerak
seiring dengan perubahan tersebut. Namun dalam kita
mengejar kemajuan, kita tidak boleh mengorbankan nilai
kemanusiaan, kesejahteraan rakyat dan kelestarian alam
sekitar. Sebaliknya, kita perlu memastikan ketiga-tiga
aspek ini bergerak seiring sebagai asas kepada

pembangunan negara yang mampan.

50. Dalam hal ini, saya yakin Malaysia mempunyai
segala kekuatan untuk berjaya. Kita mempunyai dasar
yang jelas, institusi yang semakin kukuh, sektor industri
yang progresif, institusi akademik yang berwibawa,
masyarakat sivil yang semakin aktif serta generasi muda
yang memiliki idea, semangat dan keberanian untuk

mencipta perubahan.

o1. Cabaran yang kita hadapi hari ini sememangnya
besar. Namun sejarah telah membuktikan bahawa setiap
kali negara berhadapan dengan cabaran, rakyat Malaysia
sentiasa bangkit dengan semangat kebersamaan, saling
melengkapi dan mencari jalan penyelesaian. Saya percaya
semangat yang sama akan terus menjadi kekuatan kita

dalam memperkukuh agenda ESG di negara ini.

ESG SEBAGAI BUDAYA NASIONAL
Saudara dan saudari sekalian,

52. Saya ingin mengajak kita semua melihat ESG
daripada satu perspektif yang lebih luas. ESG tidak
seharusnya dilihat sebagai satu dokumen pelaporan. ESG
tidak seharusnya dianggap sebagai syarat untuk
mendapatkan pembiayaan. ESG juga bukan sekadar

keperluan untuk memenuhi kehendak pasaran

antarabangsa. Lebih daripada itu, ESG perlu
menjadi budaya nasional. Budaya yang membentuk cara
kita membuat keputusan, membimbing cara kita mengurus
organisasi dan budaya yang mempengaruhi cara kita
menjalankan perniagaan. Dan yang paling penting, budaya
yang membentuk cara kita memelihara amanah terhadap

bumi, masyarakat dan generasi akan datang.

53. Apabila ESG menjadi budaya, kita tidak lagi
melaksanakannya kerana diwajibkan oleh undang-undang
atau didorong oleh tuntutan pasaran. Sebaliknya, kita
melaksanakannya kerana kita percaya bahawa itulah jalan
yang terbaik untuk membina sebuah negara yang lebih

makmur, lebih adil dan lebih berdaya tahan.

SERUAN KEPADA SEMUA PIHAK

Hadirin yang saya hormati,

4. Saya ingin mengambil kesempatan ini untuk menyeru
semua pihak agar terus memperkukuh kerjasama yang
telah terjalin melalui Sidang Kemuncak MAPAN ESG ini.

55. Kepada kementerian dan agensi Kerajaan, marilah

kita terus memperkukuh dasar dan penyelarasan agar

pelaksanaan agenda kelestarian menjadi lebih cekap dan

berkesan.

50. Kepada sektor industri, teruskanlah melabur dalam
inovasi, teknologi dan pembangunan bakat kerana di

situlah terletaknya daya saing masa hadapan.

oS7. Kepada institusi kewangan, teruskan menyediakan
instrumen pembiayaan yang mampu mempercepat

transformasi hijau negara.

58. Kepada universiti dan institusi penyelidikan, teruskan
menghasilkan ilmu, teknologi dan inovasi yang boleh
diterjemahkan kepada penyelesaian sebenar untuk

masyarakat.

99. Kepada pertubuhan masyarakat sivil, teruskan
membina kesedaran dan menjadi jambatan antara dasar

kerajaan dengan masyarakat.

60. Dan kepada generasi muda, saya ingin berpesan
bahawa masa depan negara ini berada di tangan saudara

dan saudari. Jadilah generasi yang bukan sahaja memiliki

ilmu, tetapi juga mempunyai keberanian untuk memimpin
perubahan serta membina masa depan Malaysia yang

lebih lestari.
PENUTUP
Hadirin yang saya hormati sekalian,

61. Sesungguhnya, kejayaan agenda ESG tidak akan
ditentukan oleh jumlah persidangan yang kita anjurkan atau
banyaknya dokumen yang kita hasilkan. Kejayaan sebenar
ilalah apabila setiap keputusan yang kita buat selepas ini
lebih bertanggungjawab, setiap pelaburan yang kita
laksanakan lebih mampan, setiap dasar yang kita gubal
lebih inklusif, dan setiap tindakan yang kita ambil

membawa manfaat kepada rakyat serta negara.

62. Marilah kita bersama-sama melangkah ke hadapan
dengan tekad dan iltizam yang baharu. Jadikan Sidang
Kemuncak Industri dan Akademik MAPAN ESG 2026 ini
sebagai titik permulaan kepada kerjasama yang lebih erat,
tindakan yang lebih berani dan komitmen yang lebih kukuh

dalam memperjuangkan agenda kelestarian negara.

63. Saya percaya bahawa jika kita terus berganding bahu

dalam semangat Malaysia MADANI dan pendekatan

whole-of-nation Insya-Allah Malaysia bukan sahaja
mampu mencapai sasaran pembangunan mampan dan
karbon sifar bersih, malah akan muncul sebagai sebuah
negara yang menjadi contoh kepada rantau ini dalam
mengimbangi kemajuan ekonomi, kesejahteraan rakyat

dan pemeliharaan alam sekitar.

Dengan lafaz Bismillahirrahmanirrahim, saya dengan penuh

sukacita merasmikan Sidang Kemuncak Industri dan
Akademik MAPAN ESG 2026.

Sekian, wabillahi taufik walhidayah, wassalamualaikum

warahmatullahi wabarakatuh.

Terima kasih dan Selamat Bersidang.

